
IS ALISCAMP 
 

Lou mau es orre, e me souris; 
La car es bello, e se pourris; 

L'oundo es amaro, e vole béure;  
Alangouri,  
Vole mouri  

E viéure.  
(Lis isclo d'or.) 

 
I 
 

LOU CHAPLADIS DE LERIN 
 

ODO ISTOURICO 
 

Floucado dóu segound près, uno medaio d'or de 300 franc, 
 i jo flourau dóu Centenàri de Lord Brougham, à Cano, 

 
 

Arabes gladio enecant. 
Lis Arabi chaplon.  
ZIDORO DE BEJA. 

L'ENVASIOUN 
 

Au calice amar de 1'angòni, 
— Li libre n'en fan testimòni,  

Prouvènço, as amoura ti labro de courau! 
Dóumaci de Diéu siés l'amigo: 

Quau bèn saup ama bèn castigo;  
Fau trissa lou rasin, l'espigo,  

Pèr aguè lou gran d'or e rempli li baran! 
  



Li Franc voulien sout soun empèri  
Te gibla... Dins un refoulèri, 

Pulèu que de courba toun front sout soun taloun,  
Sounères aquéu pople alabre  

Qu'a pèr religioun la dóu sabre,  
Que trefoulis sus li cadabre... 

Lèu! Lèu! Li Sarrasin venguèron à mouloun. 
 

- Allah, ad Bar! Allah ad Bar! cridavon, 
Sus si cavalo s'abrivavon; 

Li cresiés de sauvaire, e sigué de bourrèu! 
Abari dedins lis androuno  

Di serpatas e di liouno,  
Espóutiguèron ta courouno 

E cauquèron i pèd tis ile blanquinèu. 
 

Enlissa pèr si faus proufèto, 
Ravassejavon la counquèto 

De l'Uropo... Adeja l'Espagno avié feni;  
La paureto èro encadenado,  
Ié soubravo qu'uno manado  

De sóudard valènt; èro anado 
Dins li baus d'Asturìo escoundre l'aveni. 

 
E tu perèu ères doulènto,  

O ma Prouvènço redoulènto! 
Lavaves toun pecat dins un flume de sang!... 

Pauro Lourrèno! Pauro Alsaço!  
Voste tiran n'es rèn en faço  

Dóu Sarrasin!... Sa soulo traço 
Rendié la terro drudo esterlo pèr sèt an (1). 

 

 


